
Efni: Fyrirspurn áheyrnarfulltrúa Flokks fólksins um þjónustu við fatlað fólk sem 

ekki getur nýtt rafrænar lausnir  

 

Á fundi borgarráðs þann 11. nóvember 2021 lagði áheyrnarfulltrúi Flokks fólksins fram 

svohljóðandi fyrirspurn: 

 

Fulltrúi Flokks fólksins spyr hvernig svið Reykjavíkurborgar hyggjast mæta 

þeim sem ekki geta vegna fötlunar eða skerðingar nýtt sér rafrænar lausnir. 

Dæmi eru um að fólk með þroskahömlun hafi engan aðgang að upplýsingum 

eða öðrum þjónustuleiðum sem kalla á auðkenningu vegna þess að það hefur 

ekki getað sótt um rafræn skilríki. Samtökin Þroskahjálp hafa ítrekað bent á að 

finna þurfi aðra auðkennisleið fyrir þennan hóp og að verið sé að brjóta 

mannréttindi á þeim. Hvað hefur Reykjavíkurborg gert í þessum efnum og 

hvernig er það tryggt að þessi hópur hafi aðgang að upplýsingum og öðrum 

þjónustuleiðum þegar það getur ekki notað rafræn skilríki? Fulltrúi Flokks 

fólksins hefur upplýsingar um að þessi hópur sem hér um ræðir hefur lent á 

skjön í borgarkerfinu vegna þess að þau  geta ekki tileinkað sér þá færni sem 

þarf til að nota rafræn skilríki. Foreldrum þessara einstaklinga er einnig 

meinaður aðgangur að upplýsingunum þar sem viðkomandi er kominn yfir 18 

ára. 

 

Fyrirspurninni var vísað til umsagnar velferðarsviðs með bréfi skrifstofu borgarstjórnar 

dags. 15. nóvember 2021. 

 

Svar: 

Skrifstofa málefna fatlaðs fólks á velferðarsviði hefur ásamt stafrænum leiðtoga 

sviðsins átt í viðræðum við hagsmunasamtök fatlaðs fólks, félagsmálaráðuneyti, 

réttindagæslumenn fatlaðs fólks og fulltrúa Stafræns Íslands um rafrænar lausnir fyrir 

fatlaða einstaklinga um alllangt skeið.  

Á fundi þessara aðila 24. nóvember síðastliðinn kom meðal annars fram að 

félagsmálaráðuneytið og stafrænt Ísland hafa undirritað samstarfssamning um að smíða 

stafrænar lausnir sem eiga að nýtast fötluðu fólki sem hingað til hefur ekki getað nýtt 

sér stafræna þjónustu hins opinbera, hvort heldur er hjá ríki eða sveitarfélögum. 

Meginmarkmið samningsins er að smíðaður verði rafrænn miðlægur 

umboðsmannagagnagrunnur sem nýtist þeim hópum sem geta ekki notast við 

hefðbundin rafræn skilríki, þar með talið fötluðu fólki sem nýtir sér persónulega 

talsmenn sbr. lög nr. 88/2011. Mikilvægt er að fatlað fólk sem þarf persónulega 

talsmenn til að njóta réttinda sinna hafi aðgang að stafrænni þjónustu hins opinbera. 

Áætlað er að grunnurinn verði tilbúinn í byrjun árs 2022. Þá mun hefjast innleiðing sem 

snýr að tengingu grunnsins við stofnanir hins opinbera og aðra þriðju aðila sem veita 

þjónustu við þennan hóp og mun Reykjavíkurborg taka virkan þátt í innleiðingunni. 

Sé litið til þjónustu velferðarsviðs Reykjavíkurborgar þá er nú unnið að rafvæðingu 

allra umsókna um þjónustu sviðsins með því markmiði að bæta aðgengi íbúa að 

þjónustunni og verða rafrænar umsóknir aðgengilegar á vef Reykjavíkurborgar á næstu 

vikum, eða um leið og nýr vefur borgarinnar verður tilbúinn. Búast má við að rafrænar 

umsóknir verði aðgengilegar áður en innleiðingu umboðsmannagagnagrunnsins lýkur 

en á meðan þessu tímabili stendur geta þeir, sem eru ekki færir um að sækja um  

þjónustuna með rafrænum hætti, sótt um með hefðbundnum hætti með því að mæta á 

þjónustumiðstöð. Að loknu rafvæðingarferlinu verður sá kostur áfram í boði að mæta á 

þjónustumiðstöðvar borgarinnar þar sem vel er tekið á móti umsækjendum um 

þjónustu.   

Umboðsmannagagnagrunnur mun gera persónulegum talsmönnum kleift að skrá sig 

með sínum rafrænu skilríkjum inn á Ísland.is og sinna erindum fatlaðs einstaklings fyrir 

hans hönd hjá þjónustuaðilum. Umboðsmannagagnagrunnurinn mun gera þriðja aðila 

kleift á stafrænan og öruggan hátt að staðfesta að um umboðsmann sé að ræða í gegnum 

vefþjónustu.  

Meginmarkmið verkefnisins eru að greiða aðgengi fatlaðs fólks að stafrænni þjónustu 

hins opinbera en auk þess: 

 að bæta yfirsýn yfir skráningar umboða, persónulega talsmenn og aðra sem 

fara fyrir málum fyrir hönd annarra. 

 að uppfylla skyldur Íslands gagnvart samningi Sameinuðu þjóðanna um 

réttindi fatlaðs fólks. 

 að uppfylla markmið Stafræns Íslands um aukið hagræði og jákvæð 

umhverfisáhrif. 

 

 

 

 

 

 

Regína Ásvaldsdóttir 

